
NAFARROAKO ESKOLA KONTSEILUAREN JARDUNALDIA   
Apirilaren 25a. 
 
Mahaingurua: “Gizarteak hezkuntzan duen parte-hartzea. Hiri 

hezitzailea”.  
 
 
Iruñeko udalbatzak 1995eko abenduaren 22an aho batez erabaki 
zuen hiri hezitzaileen gutuna izenpetzea eta Hiri Hezitzaileen 
Nazioarteko Elkarteari atxikitzea.  
 
Aho batez hartutako akordio hori ez zen izan Iruñeko udal 
administrazioak hezkuntzarekin hartutako konpromisoaren 
berrespen “formal” bat. Hiri osoa  izan zen, alegia, bere ordezkari 
legitimoen bidez, hezkuntzaren (kontzepturik zabalenean ulertuta) 
dimentsio eta arlo guztietan  lan egiteko borondatea azpimarratu 
zuena, ikuspegi global eta zeharkako batetik, bere herritar guztien 
garapen pertsonala sustatzeko eta horretan laguntzeko. 
 
Iruña osoa izan zen, Udalbatza buru zelarik, “hezitzaile” izateko 
konpromiso hartu nahi izan zuena eta agerian utzi nahi izan zuena 
ikastetxeek, noski, gure herritarrei zuzenduriko hainbat hezkuntza-
modu erabiltzen eta sortzen dituztela bere jardunean, baina  ez 
bakarrik ikastetxeek, baita herritarren parte-hartzeak, hiri-
plangintzak, hornidura publikoek, kulturak, kirolak, ingurumeneko 
hobekuntzek, gizarte politikak, mugikortasun arloko politikak ere, 
baita –azken batean- hiriak eskaintzen dituen askotariko zerbitzuei 
dagozkien politikak ere.  
 
Hezkuntza funtsezko tresna da pertsona guztiei ezagutza 
zientifikoaren, teknologikoaren… onurak  transmititzeko, eta noski, 
haurrei eta gazteei helarazteko. Baina garbi dago esparru hori 
gainditzen duela; hezkuntza, izan ere, datuak, edukiak, informazioa 
emateaz  haratago baitoa –eta joan behar ere-, horrek duen 
garrantzia gutxietsi gabe.      

Horregatik, hain zuzen ere, gure gaztetxoen, seme-alaben 
hezkuntza prozesuan badira funtsezkoak diren bi faktore (ez dira 
bakarrak izango, ordea -ikusiko dugun bezala-): familia, noski, eta 
eskola; eskola jakin bat, non familiak funtsezkoa den lan horren 
zati garrantzitsu bat bere esku uzten duen eta berarengan 
konfiantza jartzen duen.  
 
Tradizioz, gure seme-alaben hezkuntzaren erronkarik handiena 
hezkuntza erakundeen esku, eskolaren esku, utzi da. Gaur egun, 
gizartearen konplexutasunak, ezagutzara iristeko bide berriek, 
globaltasunak eta kultura-aniztasunak, norberaren bizi 
esperientziak… eragin dute funtsezko hezkuntza erakundea den eta 
izaten jarraitzen duen eskolak bakarka ezin erantzutea, erantzun 
behar ez izatea ez bakarrik bizitzen ditugun aldaketa zientifikoei, 
ezta gizarte eta kultura aldaketei ere ez.  
 
Bestalde, gaur egun bezain garbi sekula ez da gizartean hauteman 
pertsonen hezkuntza ez dela amaitzen ikasketak edo “etapak” 
amaitzen dituztenean. Argiago esanda: ez da amaitzen ikasleek 
azken kurtsoa eginda ikastetxea uzten dutenean. Hezkuntza ez doa 
eskolari atxikia, eskola hezkuntzaren oinarrizko zutabea bada ere. 
Baina pertsonaren hezkuntza, berez, prozesu amaitu gabea da, 
bizirik irauten duen bitartean pertsona amaitu gabea eta 
etengabeko prestakuntzan, hazbidean edo bilakaeran dagoen 
bezala.  
 
Horrela, hezkuntzako eszenatoki berria eskolako hormez 
harantzago doa, hezkuntza formala gainditzen du, eta gizarte 
ingurunera hedatzen da, non guztiok bizirik gauden bitartean aldi 
berean subjektu aktiboak eta pasiboak garen. Espazio hau 
“sistema” hezitzaile bat ere bada, bizitzan zehar garatzen dena, eta 
sistema horren parte-hartzaileak familia eta hezkuntzako 
erakundeak, jakina, izateaz gain, askotariko agenteak ere badira, 
hirian, gure kasuan Iruñean, eragina dutenak. 
 
     



 

  

 

 

 

 

3 

XXI. mendeko Iruña, etengabeko bilakaeran dagoen Iruña 
modernoa, itxaropenez ea aukerez beterikoa, hainbat erronkari 
aurre egiteko prest dagoenak, egiten du erkidego osoa izan dadila 
hezkuntzaren arduradun, eta ez bakarrik familia edo hezkuntzako 
erakundea, ez bakarrik udala, hezkuntza zentzurik zabalenean 
hartuta eta pertsonen zerbitzu integralari begira.  
 
Udalak, jakina denez, hor egon nahi du –egon behar du- guztien 
ahalmenen garatze librea bultzatzen eta laguntzen, bereizketarik 
eta bazterketarik gabe, eta aukera berdintasuna sustatuz. Hiriaren 
gaineko debatean gure alkate Yolanda Barcinak esan zuen bezala, 
udal gobernuak “konpromisoa hartua du Udala Iruñaren 
dinamizatzaile eta bultzatzaile izan dadin, eta ez bakarrik hiriaren 
administratzaile hutsa”    
 
Iruña, bere herritarrei bizi kalitate bikaina eskaintzen ahalegintzen 
diren hiri moderno guztiak bezala, egundoko prestakuntza 
ahalmena duen hiria da, egunero balioan jarri behar duguna, gure 
herritar guztiek etekina atera diezaioten. Hiri moderno, “hiri 
hezitzaile” garela aitortzea, prestakuntzarako, elkarbizitzarako 
elkartrukerako, partaidetzarako, guztiendako ikaskuntza aukeren 
proiektu konpartituetarako aukeren sortzaileak garela aitortzea da, 
baita erronken sortzaileak ere, ezbairik gabe: kohesioari begirako 
erronkak, errealitate kulturalen nahiz bestelako errealitate guztien 
errespetutik abiatuta; XXI. Mendeko Iruñaren nortasun aberatsa 
eratzen duten eta berarekin bat egiten duten etorkizuneko aukera 
posibleak uztartzeko erronkak. Gure berezitasunak eta gure 
aniztasunak, garen eta konpartitzen dugun mosaiko ederrak, izan 
behar dute aberastasun handiagoaren sortzaile, ez disfuntzioen 
sortzaile. Pertsonen eta elkarteen arteko elkarrizketa demokratiko 
eta errespetuzkoak eta kultura parte-hartzaile batek lagundu behar 
gaitu askatasunean eta armonian elkarrekin bizitzeko funtsezkoak 
diren balioak onesteko eta konpartitzeko helburuari begirako 
bidean. 
 
Ados gaude, zalantzarik gabe, Joan Manuel del Pozorekin, hiri 
hezitzaileen 20. urteurrena ospatzeko Educación y vida urbana 

argitalpenean esaten duenean: “Hiri hezitzaileen gutunaren 
printzipioen irakurketarik hoberenetarikoa, berriz, espazio publiko 
demokratikoaren kalitatea eskaintzeko eta sustatzeko benetako 
programa bat da, hezkuntzaren bektorea ardatzetako bat delarik, 
inolaz ere esklusiboa edo baztertzailea, baina bai nagusi eta 
laguntzailea”.   
 
Gaur egun, iruindar gehienak, eta zer esanik ez Iruñera azken 
aldian Iruñera etorri gabe egon direnek, aitortzen dute urte gutxitan 
gure hiria zeharo eraldatu dugula. Eta horrela azpimarratu da beste 
batzuek hiri honetako bizi-kalitatearen gainean egindako hainbat 
azterlan eta azterketetan. 
 
Ez gaitezen ez autolausengukerian, ez triunfalismoan erori. Ibiliz 
egiten da bidea. Ekintzak, errealitateak berme batzuk dira. Baina 
eraldatzeko falta diren gauzak dira gure erronkak (eta beti badira), 
eta erronka horiei begira gaur bezala bihar ere berresten dugu 
Iruña hiri hezitzailea izateko konpromisoa.  
 
Bere garaian izenpetutako gutunak aitortzen du herritarrek 
eskubideak dituztela askatasunez eta berdintasunez baliatzeko 
hiriak eskaintzen dituen prestakuntza, entretenimendu eta garapen 
pertsonaleko baliabideak eta aukerak. Adierazten du, halaber, 
beharrezko neurriak hartu beharko ditugula eskubide hori 
berdintasunez erabiltzea eragozten duten trabak kentzeko, traba 
fisikoak barne. 
 
 
Horri dagokionez, iruindarrok aurrerapauso handiak eman ditugu, 
zalantzarik gabe. Bide horretan beti bada zer eginik, ordea. Mintza 
gintezke ikastetxe berriez edo berritu direnez, gure haur eskolez, 
Baluartez edo zaharberritu den Gaiarre antzokiaz; baita gure 
unibertsitateen eta ikerketa zentroen indarraz, kontserbatorioez edo    
Musikako Udal Eskolaz, Marrazketa eta Pintura Eskolaz, Iruñeko 
Hizkuntza Eskola Ofizialaz, gure 6 civivoxez eta hauen jarduerez, 
gure Gazteriaren Etxeaz ere. Baita etorkinei laguntzeko zentroez, 
gure gizarte hornidurez eta zerbitzuez ere. Baita hiri jasangarri 

baten aldeko gure apustuaz, gure ingurumen museoaz, 
ikastetxeetako panel fotovoltaikoez, Iruña berdeaz, gure parkeez eta 
lorategiez, Argako paseoaz, oinezkoentzat irabazitako lekuez ere. 
Baita gure harresiez edo gure ziudadelaz, gure ondare historiko, 
artistiko, folkloriko, gastronomiko nahiz eskulangintzakoaz…ere. 
Baita  mugikortasuna errazteko jarri ditugun igogailu handi 
publikoez ere: Errotxapea eta Alde Zaharra lotzen dituztena 
(gertaera gogoangarria hiriko bi auzo horien arteko komunikazioan), 
hilabete gutxitan 100.000 pertsona baino gehiagok erabili dituzte. 
Esaten ahal dugu 4.000 espaloi beheititzeko lanak egin direla, gure 
hiriko semaforo guztiak erabilerrazak jarri direla itsuentzat, 
(Espainian aitzindaria, ONCEren arabera). ONCEk berak 2008an 
gure webguneari sari bat eman zion, %100ean erabilerraza 
izateagatik, Espainiako udal guztietan bakarra, hain zuzen. 
Mintzatu gintezke joko egokituak eskaintzen dituzten gure haur 
parkeez… honetaz guztiaz eta beste hainbat gauzaz mintza 
gintezke, iruindarrok erdietsi ditugun hainbat gauzaz. Lorpen 
horiek guztiek egiten dute Iruña hiri irekiagoa, justuagoa, 
solidarioagoa eta hezitzaileagoa izatea guztiontzat.   
 
 
Baina arreta jar dezagun eskutitzaren 5. artikuluak zehazki 
proposatzen duen honetan: udalekook “eraginkortasunez” baliatu 
ditzagun hezkuntza arloan ditugun eskumenak (…) eta planteatu 
dezagun “hezkuntza politika zabala, zeharkakoa eta berritzailea, eta 
horren barruan hezkuntza formal, ez-formal eta informaleko 
hezkuntza modalitateak, kultur adierazpide guztiak, informazio 
iturriak eta errealitateari deskubritzeko bideak”   
 
Gure hezkuntza eskumenen arloan aipatzekoak diren udal 
jardueren artean esan dezakegu Udalak 1995-96 ikasturtean, 
gutuna izenpetu zuen urtean, alegia, osotara 556 milioi eta erdi 
erabili bazuen, hots, 3.345.000 euro, gaur egun, 2009an, 9.361.207 
euroko aurrekontua dagoela soilik ikastetxeen funtzionamendu eta 
mantentze-lanetarako, hezkuntza programa osagarrietarako eta 
ikastetxeentzako eta Guraso Elkarteentzako. 

Iruñeko ikastetxe publikoak modernizatzeko eta hobetzeko urte 
anitzeko gure planek, baita ikastetxe horietako bakoitzari urtero 
ematen zaion 6.000 euroek (konponketa eta lan txikiak zuzen eta 
modu autonomoan kudeatu ditzaten) eragin dute, gaur egun, gure 
eskolen azpiegituren egoera orokorra hobea izatea. Eta gehiago nahi 
dugu, Nafarroako gobernuaren ezinbesteko laguntzarekin.  
 
Gure gaztetxoen ikastetxeei ahalik eta baldintzarik onenak ematea 
funtsezkoa dela zeharo sinesten dugu eta hauxe dugu horren 
fruitua. Lau hilabeteko haurrak direnetatik aitzina eskaintzen dira 
ikastetxeak: haurrentzako 12 udal eskolak (eta gehiago eraikitzen 
ari gara) gehi Iruñean kokatuta dauden Nafarroako Gobernuaren 
beste bostek, egiten dute Iruña hiri aitzindaria izatea gure txikienei 
eta bere familiei kalitatezko zerbitzua ematen.   
 
Horri gehitu behar zaizkio Udalak Iruñeko Lehen eta Bigarren 
Hezkuntzako ikastetxeei urtero ematen dizkien diru-laguntzak, 
eskolaz kanpoko jardueretarako eta Guraso Elkarteen 
jardueretarako edo liburutegietarako edo material suntsigarrirako, 
zeinetarako 2009. urtean 373.900 euro erabili baitziren. 
 
Bestalde, badago udal eskaintza zabal, berritzaile, askotariko eta 
plural bat, ondokoek osatzen dutena: gure hezkuntza programa 
osagarriak (Ezagutu ditzagun Iruña eta bere hiri senidetuak”, 
antzerki tailerrak, “Goazen irakurtzera”), arte erakusketetara, 
Gaiarre Antzokira,  erraldoien konpartsara, Udaletxera… egiten 
diren eskola bisitak, bide-hezkuntzak, baita adin guztietarako 
pertsonei civivoxetan eta Gazteriaren Etxean eskaintzen zaizkien 
gaztelaniazko nahiz euskarazko ikastaro-programazioak, 
euskarazko prestakuntza eskaintzak, atzerriko hizkuntzak ikasteko 
laguntzak).   
 
 
Udalak dituen programetako hiruri ohar bat egingo diegu, 
seguraski hobekien islatzen baitute udalaren kezka ez bakarrik 
hezkuntzaren alderdi formalei aurre egiteko, baizik eta modalitate 
ez formalei ere bai. Programa horiek hauxek dira: “Gurasoentzako 

prestakuntza programa”, “Goazen irakurtzera” programa eta 
“Informazioaren eta Komunikazioen Teknologia arloko prestakuntza 
Guraso Elkarteentzako”.   
 
Iruña hiri hezitzaileen gutunari atxiki eta hurrengo kurtsotik  
bertatik daude martxan lehenengo biak.   
 
“Gurasoentzako prestakuntza” programak agian  hobekien islatzen 
du hirian dauden interesen aniztasunari erantzuteko udalak duen 
kezka: erabiltzen duen formatu erabat pertsonalizatuagatik 
(“kartara” esan genezake), etengabeko elkarrizketan aritzeagatik 
programaren hartzaileak diren GEekin, berauek nahi dituzten gaiak 
hizlariak eta egoera bakoitzean zer nahi duten erabaki ditzaten; 
baita ordutegi eta antolaketa moduei dagokienez erabateko 
malgutasunagatik ere. 
 
“Goazen irakurtzera”ren formatuan ere ikastetxeek beraiek 
erabakitzen dute euren erritmoaren eta interesen arabera zer 
jarduera mota egin nahi duten eta zein hizkuntzatan (autoreekiko 
topaketak, kontalariekiko ahozko saioak, eta abar).  
 
Azkenik, ezarri berria den Guraso Elkarteentzako “IKT 
prestakuntzako programa”ren helburua ez da bakarrik gurasoek 
tresnak eta programak erabiltzen ikastea, baizik eta, batik bat, 
jakin dezatela zein den teknologia berriek eskaintzen dituzten 
ahalbide komunikatiboak, zeinetan euren seme-alabek eguneko 
denbora zati bat ematen duten. Beste helburu bat da egungo eta 
aurreko belaunaldien arteko haustura digitala handitu ez dadila 
ekiditea, baita bazterkeria modu berriak ager daitezela saihestea 
ere. 
 
Hezkuntza/eskola arloa alde batera utziko dut. Baina egin aurretik 
ez dut azpimarratu gabe utzi nahi Udal eta Probintzien Espainiar 
Federazioaren ikerlan baten arabera, udal langile laguntzaileek 
ikastetxeetan duten presentziari dagokionez (irakasleei laguntzeko 
eta instalazioak irekitzea eskola ordutegiz kanpo) Iruña dela 
ordutegi tarte zabalenak dituena.    

Uste dut azken zati honetan (beste zatiak bezain 

garrantzitsua, ordea) gutunaren letra eta izpiritu osoa kutsatzen 
duen zerbait hartu behar dudala ahotan; izan ere, gutun horren 4. 
artikuluan proposatzen da hezkuntza arloko udal politikak beti 
testuinguru zabalagoan hartuak izan daitezela “justizia sozialaren, 
zibismoaren eta bere herritarren bizi kalitatearen eta sustapenaren 
printzipioetan sostengaturik”. Honi dagokionez, komenigarria da 
gogora ekartzea gure paktu zibikoa eta honen komunikazio eta 
kontzientziazio kanpainak.  

 
   
Iruñak planteamendu teorikoetatik hezkuntza lana sustatzen 

duten neurri zehatzetara pasatu nahi izan du: gero eta gardenago 
izan nahi dugu: gardenak geure osoko bilkuretan (osoko bilkurak 
zuzenean Interneten bidez ikus daitezke, baita diferituan ere) 
gardenak gure Administrazioan: informazio aukerak izugarri ugaldu 
dira: bertaratuz, telefonoz (010 eta sms erabiliz) edo bide 
telematikoaren bidez. Zerbitzuen eta elkarteen gida xehea prestatu 
dugu. Herritarrek bisitatzen gaituztenetik bertatik hartu eta 
erantzun egiten diegu: lehen aldiz erroldatzen direnei informazio eta 
ongi etorri gida bat ematen zaie euren ama hizkuntzan -11 
hizkuntzatan dago-. Eta informazioaren ondotik, partehartzea ere 
gogotik ari gara sustatzen, asoziazionismoa eta boluntariotza 
bultzatuz, bilerak auzokideekin eta elkarteekin bultzatuz, eta 
nolabaiteko garrantzia duen proiekturen bat sortzen den 
bakoitzean, aurrekontu parte-hartzaileen esperientzietan 
inplikatuz. Prestatzaileei eta elkarteei prestakuntza emanez, zeinek 
zentro espezifikoa duten eta non aholkularitza tekniko eta juridikoa 
eskaintzen dugun. Banan banan bisitatu ditugu ehun elkarte eta 
gure esku dauden 24 ikastetxe publikoak… eta Pamplona Futura 
Plana baliatuz teknologia berriak bultzatu eta unibertsalizatzearen 
aldeko apustua egin dugu, leku publikoetan eta udal eraikinetan… 
wifi guneak sortuz. Egunez egun, herritarrak eta udala Iruña hiri 
hezitzaile bezala bultzatzen dugu.  

Amaitzeko, ez dut aipatu gabe utzi nahi gaur egun erronka 
berri batean murgilduta gaudela: 2016an Iruña kulturaren europar 
hiria izateko hautagaia. Horrekin gogoeta bat sustatu nahi dugu 
Iruñak etorkizunean nahi duen hiri motaren gainean. Herritarrak 
dira egunez egun euren kultura egiten eta euren hiria eratzen 
dutenak. Erabat sinetsita gaude Iruña, gure Iruña zaharra, 
kulturaren hiriburu ona izan daitekeela. Eta hautatuak izan edo ez 
izan, ikastean eta hobetzean jarri nahi ditugu arreta eta ilusioa, 
gure ustez saiatze berak merezi baitu. 

 
Hiri honen eraldatze prozesuak eskatzen du guztiok egunero 

geure egitekoak egitea eta beti behar ditu, jakina, gogoeta 
estrategiko bat, azterketa bat eta apustu bat. 

 
Nafarroako Eskola Kontseiluaren jardunaldi hau oso une 

garrantzitsua izango da gogoeta horretarako,  zalantzarik gabe.  
 
Eskerrik asko posiblea egin izanagatik. 


